
Дөнья тарихында билгеле булган барлык цивилизацияләрнең ел әйләнәсендә көн исәбен алып бару, тормыш-көнкүреш вакыйгалары, игенчелек, һөнәрчелек, бәйрәмнәр, йолалар һ.б. белән бәйле календаре булу табигый. Чөнки билгеле бер вакыт аралыгында табигать күренешләре, кеше яшәешендә цикллар кабатланып килә. Бүгенге татар халкында ел дәвамында көн исәбен билгеләү өчен берничә төрле исәп формасы кулланыла. Беренчесе – җәмгыять, дөньякүләм багланышлар белән бәйле кулланыла торган григориан календаре. Бу система 1582 елның 4 октябрендә папа Григорий XIII тарафыннан католик динен тотучы илләрдә юлиан календарена алмашка кертелгән була. Әлеге очракта ел кояш календаренә нигезләнә. 
Икенчесе – мөселманнар файдала торган һиҗри календаре – Мөхәммәт пәйгамбәрнең Мәккәдән Мәдинә (Ясриб) шәһәренә күчеп китүе белән бәйле санала башлаган ел хисабы. Ул милади хисабы белән 622 елның 16 июленә туры килә һәм халык арасында ай календаре буларак та билгеле. Ай һәм кояш календарьларында елдагы көннәр саны туры килми, шул сәбәпле дини бәйрәмнәребез ел да төрле вакытта бәйрәм ителә. Ә дәүләт төзелеше, иҗтимагый тормыш белән бәйле чаралар кояш календаренә бәйле булып, ел да бер вакытка туры килә. Бу нисбәттән татар халкында 28 көнлек ай календаре белән исәпләгәндә ел әйләнәсенә 30 көн вакыт артык калып, ул унөченче ай буларак билгеләнгән булуы турында да фактлар бар. Мәсәлән, рус сәяхәтчеләре XVII-XVIII гасырларда Себер кабиләләрендә, төрки халыкларда 13 айлы ел турында язып калдырганнар [Катанов 1897: 236-237].
Чагыштырып карау өчен рус халкы тарихына күз салу да кызыклы. Мәсәлән, Петр I заманына кадәр Рус дәүләтендә тарихны “дөнья яратылудан башлап исәпләгәннәр. Ул елларда 7208 ел чамасы саналган. Дөнья мәйданына чыга башлау белән бәйле булса кирәк, Петр I башка христиан илләре үрнәгендә яңа закон чыгара һәм “дөнья яратылудан алып Гайса пәйгамбәр тууга кадәр узган 5508 ел вакытны чигереп, 1701 ел дип санала башлаганнар [Беркутов 1966: 5]. Аралашып яшәү нәтиҗәсендә бу система акрындап Россия составында яшәүче татар халкына да үтеп кергән һәм XIX гасырның икенче яртысыннан законлаштырылган [Исәнбәт 2010: 170]. 
Бүгенге көндә татар халкы өчен ешрак астрология белән бәйле аңлашыла торган унике еллык “хайван циклы” календаре да төркиләрдә электән кулланылган. Бу хакта татар халкында ел атамаларына бәйле төрле сынамышларның актив кулланылуы, тарихи әсәрләрдә кулланылган фактлар шул хакта сөйли. Мәсәлән, Тычкан күп булган елны туклык, куян күп булган елны ачлык. Бу мәкаль Тычкан елы, Куян елының килешен сынау белән дә бәйле. Куян елыннан һәм куяннан шомлану. Яки: Барыс елы – байлык, куян елы – кытлык. Барыс елы – байлык, Сыер елы – туклык. Куй елы – кытлык, Куян елы – йотлык һ.б. 
Электән калган ай исемнәре дә лингвомәдәни аспектта өйрәнү өчен бик кызыклы чыганак булып тора. Бүгенге көндә татар телендә инде бөтенләй дип әйтерлек кулланылмый торган атамалар мәкальләрдә теркәлеп калган. Мәсәлән, сәвер килми яз булмый (сәвер (үгез) – апрель); хут керде, хатыннар артына ут керде (хут (балык) – февраль). Бу айда хатыннар киндер станына утырырга тиеш булганнар. Сөнбелә туса, су суыр (суыныр) (сөнбелә – август ае) һ.б. 
Тасвирланган материаллардан аңлашылганча, татар халкында кулланылган һәм бүгенге көндә популяр булган календарьларның үз тарихы бар, алар әһәмиятлелекләренә бәйле халык авыз иҗатына да үтеп кергән, теркәлгән. Бай фактик материалларга нигезләнеп тикшеренүләр алып бару нәтиҗәсендә, татар халкының милли менталитеты, мәдәниятенә бәйле әһәмиятле фактларны ачыкларга мөмкин. 

